
KIRISH 

 
Dehqonchilik qadimiy kasb bo‘lib, u bilan bog‘liq bo‘lgan 

qurollar ko‘p asrlik rivojlanish va takomillashish tarixiga ega. 
Ammo qishloq xo‘jalik mashinasi va qurollari to‘g‘risidagi fan 
nisbatan yaqinda paydo bo‘ldi. Bu ilmiy fanning yuzaga kelishi 
va rivojlanishi mashhur rus olimi akademik Vasiliy 
Proxorovich Goryachkin (1868-1935 yil) nomi bilan 
bog‘langan. V.P. Goryachkinga qadar qishloq xo‘jaligi 
mashinalari to‘g‘risidagi fan yarim hunarmandchilik 
zavodlaridan chiqariladigan mashinalarning tuzilishi va 
konstruktsiyasining o‘ziga xos xususiyatlarini o‘rganishdan 
iborat bo‘lgan. Qishloq xo‘jaligi mashinalarini loyihalash ilmiy 
asossiz «tusmol bilan», intuitiv ravishda, namunalar va xatolar 
usulida olib borilgan, chunki konstruktorlar hech qanday 
dastlabki hisoblar qilishni bilmaganlar.  

Akademik V.P.Goryachkin 1919 yilda chop qilingan 
«Dehqonchilik mexanikasi» nomli klassik asarida birinchi 
bo‘lib mexanika qonunlarini qishloq xo‘jalik mashinalarining 
ish jarayonlarini tahlil qilishda qo‘llagan. V.P.Goryachkinning 
bu va keyingi ishlari, u dehqonchilik mexanikasi deb nomlagan, 
yangi ilmiy-amaliy texnik fanni yaratish uchun asos bo‘lib 
xizmat qildi. Bu fan qishloq xo‘jaligi mashinalarining maqbul 
konstruktsiyalarini yaratish va optimal ish rejimlarini asoslash 
maqsadida ularni texnologik va ish jarayonlarini tadqiq qilish 
uchun keng imkoniyatlarni ochib berdi. 

Akademik V.P.Goryachkinning asarlari hozirgacha 
o‘zining ulkan ahamiyatini yo‘qotgani yo‘q. 
V.P.Goryachkinning klassik asarlari, uning davomchilari 
akademiklar I.I.Artobolevskiy, V.A. Jeligovskiy, 
N.D.Luchinskiy, I.F.Vasilenko, P.M.Vasilenko, A.N.Karpenko, 
M.V.Sablikov, G.YE.Listopad, professorlar A.N.Gudkov,  

